
ЦЕЛИ И ОПФАТ НА ИНТЕРНИОТ АКТ  

Интегритетот во јавните набавки подразбира законито, независно, непристрасно, етичко, 

одговорно и транспарентно користење на јавните ресурси со цел да се добие најдобрата 

вредност за потрошените пари и воедно купените добра, услуги или изведени градежни 

работи на најдобар начин да ги задоволуваат јавниот интерес и потреби.  

Интерниот акт за обезбедување интегритет при спроведување на јавните набавки треба да 

ѝ помогне на институцијата да ги оствари следните цели: 

• Да ги фокусира своите напори не само врз формално спроведување на постапките 

за јавни набавки, туку и врз сите значајни аспекти во процесот и тоа од планирањето 

на набавките до реализацијата на договорите за јавни набавки;  

• Да ги елиминира ризиците и да ги отстранува сомневањата во можноста за 

настанување и развој на корупцијата и судирот на интереси со тоа да обезбедува 

доверба на граѓаните во процесот; 

• Да го прецизира постапувањето во сите ситуации во кои согласно со Законот за 

јавните набавки е овозможено дискрециско постапување, како и во ситуациите кои 

не се детално прецизирани со Законот; 

• Да овозможи јавните набавки да придонесуваат кон подобро работење на 

институцијата и поуспешно задоволување на потребите на граѓаните.  

Потребата од овој акт произлегува оттаму што независно од одредбите во Законот за 

јавните набавки што се однесуваат на спречување на корупцијата и судирот на интереси, 

како и на Кодексот за однесување при спроведување на јавните набавки, сепак постојат 

бројни примери на неправилности и коруптивно однесување во спроведувањето на јавните 

набавки во сите фази од постапката, од утврдувањето на потребите за набавките и 

планирањето на набавките, преку спроведување на постапките, сѐ до реализацијата на 

договорите за јавни набавки.  

Интерниот акт се заснова на следните три значајни аспекти:  

1. Неетичките и незаконските практики можат да се појават во сите фази од циклусот 

на јавните набавки (планирањето, спроведувањето на постапките и реализацијата 

на склучените договори). Притоа, секоја фаза може да биде подложна на 

специфични видови ризици по интегритетот; 

2. Борбата против корупција и зајакнувањето на интегритетот во јавните набавки не 

може да се сумира во еден едноставен механизам поради комплексната структура 

на јавните набавки; 

3. Преземањето соодветни мерки може да придонесе кон градење висок интегритет 

во системот за јавни набавки, кон навремено откривање на корупцијата и кон 

поефикасна превенција. 

 

КЛУЧНИ АСПЕКТИ ЗА ОБЕЗБЕДУВАЊЕ ИНТЕГРИТЕТ ВО ФАЗИТЕ ОД 

ЈАВНИТЕ НАБАВКИ 

Корупцијата во јавните набавки се смета за широко распространета во нашата земја. Оттука, 

во насока на градење на интегритетот на институциите, потребно е да се обрне особено 

големо внимание токму на начинот на којшто се планираат набавките, потоа како се 

спроведуваат постапките и на крајот како се реализираат склучените договори за јавни 

набавки. Интегритетот во јавните набавки може да се засили преку доследна примена за 

начелата предвидени со Законот за јавните набавки, потоа антикорупциските одредби 

предвидени со Законот, како и со усвојување и примена на процедура за спроведување на 

јавните набавки и на овој интерен акт (процедура) во којшто прецизно се дефинира 

постапувањето во ситуациите кои се подложни на корупција, оние кои не се прецизно 

утврдени во Законот или пак ситуации коишто овозможуваат дискрециско постапување.   

Начела врз кои треба да се темелат постапките за јавни набавки се економичност, 

ефикасност, конкуренција помеѓу економските оператори, транспарентност, еднаков 

третман на економските оператори и сразмерност.  

Закон за јавните набавки содржи конкретни антикорупциски одредби со кои е 

предвидено: 

• Обврска за договорниот орган (институцијата) да ги преземе сите потребни мерки 

во целиот циклус на јавната набавка (од планирањето, преку спроведување на 

постапката, сè до реализацијата на договорот) за навремено откривање на 

корупцијата и отстранување или намалување на штетните последици од неа; 

• Обврска за одговорните и раководните лица да ги даваат сите наредби на лицата за 

јавни набавки во писмена форма или преку електронска пошта, а за лицата за јавни  

набавки во иста таква форма да го одбијат извршувањето на наредбите или 

упатствата, ако се спротивни на Законот, и да бидат заштитени поради тоa;  

• Должност за лицата за јавни набавки, други лица ангажирани во институцијата, како 

и секое заинтересирано лице што има информации за сторена корупција да ги 

извести за тоа Државната комисија за спречување на корупцијата, Јавното 

обвинителство или друг надлежен орган; 

• Забрана за лицата вклучени во спроведувањето на јавните набавки да имаат 

ангажман, да примаат надоместок или да стекнуваат сопственост кај носителите на 

набавка со кои во последната година имале склучени договори поголеми од 5 % од 

вредноста на сите договори и забрана за лицата што учествуваат во изработката на 

тендерската документација да бидат и понудувачи на тендерите. 

Процедурата за спроведување на јавни набавки овозможува јасно да се дефинираат 

обврските на сите кои се вклучени во постапките за јавни набавки, и тоа од планирањето 

на јавните набавки, преку спроведување на постапките, до целосната реализација на 

договорите. Со неа се обезбедува следливост на процесот на јавни набавки и се 

овозможува високо ниво на познавање на постапките и правилата од страна на сите 

вклучени во јавните набавки, што е особено значајно за вработените кои не се од областа 

на јавните набавки, а членуваат во комисиите за јавни набавки или на некој друг начин се 

вклучени во процесот на јавни набавки.  

Интерниот акт за обезбедување на интегритет во јавните набавки пак, за разлика од 

процедурата за спроведување на јавните набавки, го става фокусот врз аспектите кои се 

подложни на злоупотреби и корупција и го регулира начинот на којшто треба да 

постапуваат службените лица.  

Со право може да се очекува дека овие интерни политики за начинот на постапување на 

службениците и надворешните соработници во сите фази од процесот на јавните набавки 

ќе го олеснат и процесот на ревизија (внатрешна и надворешна) и секако ќе им овозможат 

на институциите вклучени во борбата против корупцијата да го воочат евентуалното 

непочитување на овие процедури со намера личната корист да се стави пред јавниот 

интерес.  

Паралелно со претходно наведеното, институцијата се обврзува да создаде услови  

службениците надлежни за јавни набавки да ги исполнуваат високите професионални 

стандарди, да го имаат потребното знаење и да го стекнат потребното практично искуство. 

Притоа градењето капацитети нема да биде насочено само кон организационата единица  

задолжена за јавни набавки. Во континуитет треба да се работи на зголемување на 

знаењето за јавните набавки и на сите други вработени, а особено на одговорните лица и 

оние кои се членови на комисиите за јавни набавки. При подготовката на годишните 

планови за обуки на ниво на институција, како и при определување на индивидуалните 

планови за стручно усовршување за секој вработен што има допирни точки со јавните 

набавки (лице за јавни набавки, член на комисија за јавни набавки, одговорно лице, лице 

вклучено во изработката на тендерската документација или во реализација на склучениот 

договор), треба да се предвидуваат посети на едукативни настани за јавни набавки, но и на 

такви што не се директно поврзани со јавните набавки. Затоа, обуки и други едукативни 

настани на оваа или слична тематика, која нема да ја опфаќа само правната рамка, туку и 

низа практични ситуации, треба да се организираат или да се посетуваат најмалку еднаш 

годишно.  

Во продолжение е даден приказ на клучните аспекти за обезбедување интегритет на ниво 

на трите клучни фази: планирање, спроведување на постапките за јавните набавки и 

реализација на договорите.  

 

КЛУЧНИ АСПЕКТИ ЗА ОБЕЗБЕДУВАЊЕ ИНТЕГРИТЕТ ВО ФАЗАТА НА ПЛАНИРАЊЕ НА 

НАБАВКИТЕ 
 

Планирањето на јавната набавка опфаќа повеќе дејствија коишто договорниот орган ги 

презема со цел да ја подготви и да ја спроведе постапката за јавна набавка и потоа да го 

склучи договорот за јавна набавка.  

Тие активности се: утврдување на потребата за набавката, истражување на пазарот, 

утврдување на потребните финансиски средства и составување и донесување на планот за 

набавки којшто ја содржи динамиката на спроведување на набавките, видот на постапката, 

проценетата вредност и други останати потребни елементи.  

Во процесот на планирање на набавките се јавуваат следните ризици: 

• Недостаток на соодветна и темелна проценка на реалните потреби, поради што 

набавките се лошо проценети од аспект на целисходноста и потребите на 

институцијата; 

• Неспроведување на анализа на пазарот што резултира со неквалитетни технички 

спецификации и нереално утврдени проценети вредности на набавките коишто се 

значително под или над пазарните цени;  

• Планот за јавни набавки не е усогласен со другите документи (буџет, план за работа, 

план за капитални инвестиции, програми и сл.); 

• Планот за јавни набавки често се менува во текот на годината преку додавање, 

менување или бришење на постапки за јавни набавки, како според број на 

набавките (процент), така и според вредноста на набавките; 

• Временската рамка за подготовка на постапката за јавна набавка е несоодветна, 

односно недоволна.  

За да се надминат ризиците по интегритетот на набавките, договорниот орган презема 

соодветни активности. 

Во насока на соодветна и темелна проценка на потребите треба да се преземат низа 

активности кои ќе овозможат институцијата реално и објективно да ги утврди потребите од 

гледна точка на работите коишто ѝ се дадени во надлежност, но и од гледна точка на 

расположливите кадровски и технички капацитети. Дополнително, кон ова потребно е да 

се утврди и целисходноста на тие набавки.  

Клучни чекори:  

• Сите организациони единици треба да бидат вклучени во процесот на утврдување 

на нивните потреби од набавки за претстојната година;  

• Организационите единици кои имаат предлози за набавки се обврзани да напишат 

јасни и детални образложенија за потребата од набавките кои предлагаат да влезат 

во планот за јавни набавки;  

• Организационата единица за јавни набавки треба да го координира овој процес на 

изготвување на предлог-листата на потребни набавки; 

• Организационата единица за јавни набавки треба да изготви модел за пишување на 

образложенијата којшто би ги содржел сите потребни елементите што јасно би 

укажале зошто јавната набавка е потребна.  

Во однос на кажаното, објективноста во утврдувањето на потребите за набавка би требало 

да се оценува преку одговор на следните прашања:  

1. Зошто имаме потреба од набавката и кој ќе биде крајниот ефект од набавката? 

2. Дали постојат други начини за задоволување на потребата или единствена опција е 

јавната набавка?  

3. Како се утврдени потребните количини на добрата (обемот на работите или 

услугите) што се бараат?  

4. Каков е соодветниот квалитет (техничките карактеристики) на она што ќе се набави?  

5. Која е проценетата вредност на набавката и како е таа утврдена? 

За да може да одговори на горе наведените прашања потребно е да се направи и 

истражување/анализа на пазарот. Со истражувањето на пазарот треба да се обезбедат 

информации за:  

• Потенцијалните понудувачи; 

• Интензитетот на конкуренцијата (број на компании и нивна големина);  

• Присуството на ризик од договарање помеѓу понудувачите;  

• Ценовните состојби и трендови на пазарот итн.  

Овие информации се важни за да може да се планираат и определат постапките со кои ќе 

се спроведуваат набавките особено во однос на:  

• Начинот на кој ќе се делат лотовите во тендерот;   

• Начинот на којшто ќе се одредат техничките карактеристики на потребните добра, 

услуги или работи; 

• Како да се дефинираат критериумите за утврдување на способност на понудувачите; 

• Вредноста на набавките итн.  

На ниво на организациони единици, анализата на пазарот може да почива на деск 

истражување, но на ниво на институцијата треба да се иницираат и транспарентни, 

инклузивни и редовни консултации со добавувачите и стопанските здруженија да се 

презентираат целите на јавните набавки и да се добијат повратни информации од бизнис-

секторот во однос на тековните состојби и новите трендови на пазарот. Анализата на 

пазарот може да биде надополнета и со анализа на податоците кои се достапни на 

Електронскиот систем за јавни набавки. 

Сите претходно преземени чекори се своевидна гаранција дека во плановите за јавни 

набавки на институцијата нема да се најдат набавки што реално не му се потребни на 

договорниот орган или набавки во непотребни количини, со неадекватен квалитет и 

несоодветни карактеристики што би довело до непотребно трошење на јавните средства. 

Во одредени случаи, мотивот за таквите појави може да биде и од коруптивна природа.  

Податоците до кои ќе се дојде во однос на аргументирање на потребата од јавната набавка 

потоа ќе треба да се внесат и во самата одлука за јавна набавка со цел да се овозможи 

следливост на процесот.  

Планот за јавни набавки треба да биде усогласен со другите релевантни документи 

(буџет, план за работа, план за капитални инвестиции, програми и сл.) бидејќи само на тој 

начин ќе се создадат предуслови за висок процент на реализацијата на планот за јавни 

набавки. Доколку не се практикува вакво усогласување и планот за јавни набавки се 

претвори во „список на желби“ или документ кој нема потребно ниво на точност, во тој 

случај се губи ефектот што треба да се оствари со неговото објавување во јавноста. Имено, 

со објавувањето на планот за јавни набавки се запознаваат граѓаните и бизнис-секторот со 

планираните активности на институцијата и доколку на крајот од годината само мал дел од 

планираното се реализира, тогаш засегнатите страни ќе загубат доверба во овој 

инструмент. Дополнително, ваквата пракса го зголемува и ризикот од засилени 

надворешни влијанија врз изборот на набавки што ќе се реализираат. 

 

Во насока на зголемување на процентот на реализација на планот за јавни набавки 

институцијата треба да определи ниво на имплементација чие пробивање ќе се смета како 

ризик по интегритетот. Тоа ниво на реализација може да се движи од 80 % до 90 % од 

првично донесениот план за јавни набавки на почетокот на годината.   

 

За да се исклучи зачестено менување на планот за јавни набавки во текот на годината 

преку додавање, менување или бришење на постапки за јавни набавки потребно е 

процесот на планирање да биде одраз на реалните потреби и можности. Имено, бројните 

промени на планот за јавни набавки, вклучително и зголемување на вредноста се 

индикација на лошо планирање и менаџирање на јавните пари, што исто така е аномалија 

во системот за јавни набавки. Сепак, одредени промени, особено големите вредносни 

промени преставуваат ризик за појава на корупција, особено ако се дополнува планот со 

нови предмети на набавка во услови на промена на одговорно лице, пред започнување на 

предизборниот период, како и на крајот од годината за која е донесен планот. За да се 

надминат овие проблеми договорниот орган треба да утврди процент на промена на 

планот што на пример не смее да надминува 20 % од првично донесениот план за јавни 

набавки на почетокот на годината. За да се засили притисокот за поуспешна реализација на 

планот за јавни набавки би било добро да се предвидат мерки за санкционирање на 

лошото планирање во случаи кога ќе се пробијат горе наведените и утврдените лимити.  

Аспект на кој, исто така, треба да се внимава кога е временскиот период за кој се планира 

да се спроведе набавката. Имено, потребно е набавката да се иницира навреме за да се 

овозможи дури и нејзино повторување доколку се наметне потреба самиот договорот 

орган или надлежните институции да ја поништат (на барање на Бирото за јавни набавки 

во управна контрола или по решение на Државната комисија за жалби по јавни набавки).  

 

КЛУЧНИ АСПЕКТИ ЗА ОБЕЗБЕДУВАЊЕ ИНТЕГРИТЕТ ВО НАБАВКИТЕ ВО ФАЗАТА НА 

СПРОВЕДУВАЊЕ НА ПОСТАПКИТЕ ЗА ЈАВНИ НАБАВКИ 
 

Спроведувањето на постапките за јавни набавки опфаќа повеќе дејствија кои треба да 

овозможат на транспарентен и конкурентен начин да се направи избор на најдобрата 

понуда и да се склучи договор за јавна набавка. Тие активности се: подготовка на тендерска 

документација, изготвување на одлука за јавна набавка, формирање на комисија за јавна 

набавка, објавување оглас, евалуација на понудите и склучување договор.  

Во процесот на спроведување на јавните набавките се јавуваат следните ризици: 

• Можност од развивање на клиентелистички однос и остварување на незаконски 

влијанија и дејствија преку назначување на ист состав на комисијата за сите набавки 

во институцијата или пак за ист предмет на набавка; 

• Дискриминација на понудувачите и ограничување на конкуренцијата преку 

дефинираните технички и други карактеристики на предметот на набавките;  

• Оневозможување на конкуренцијата преку поставување на несоодветни услови за 

учество на понудувачите (критериуми за утврдување на способност на 

понудувачите); 

• Фаворизирање на одреден понудувач преку отфрлање на другите понуди;  

• Субјективен избор на најповолна понуда кога се користи критериумот економски 

најповолна понуда (ЕНП) изразен како најдобар однос меѓу цената и квалитетот, без 

притоа да се даде детално објаснување на квалитетот и начинот на негово 

бодување; 

• Овозможување на манипулации и договарање на фирмите преку планирање на 

електронска аукција; 

• Несоодветно управување со судирот на интереси кај сите лица вклучени во процесот 

на јавни набавки; 

• Поништување на тендерите како начин да се спречи доделување договор со фирма 

која не е фаворит на институцијата;  

• Овозможување да се склучи договор по цени кои се понеповолни од реалните на 

пазарот; 

• Неоправдано користење на нетранспарентната постапка на преговарање без 

објавување оглас.  

За да се надминат наведените ризици институцијата треба да преземе низа активности.  

Во однос на комисиите за јавни набавки институцијата треба да применува принцип на 

ротација на вработените како членови на комисиите за јавни набавки. Притоа, во 

комисиите треба да членуваат службени лица од организационите единици кои ја 

иницирале јавната набавка, како и лица од други организациони единици, но кои имаат 

стручност и релевантно знаење во однос на предметот на набавката и секако да го имаат 

потребното знаење за евалуација на понудите и другите дејствија што треба да се преземат.  

Дискриминацијата на понудувачите и ограничувањето на конкуренцијата преку 

дефинираните технички и други карактеристики на предметот на набавките, како и преку 

поставување на несоодветни услови за учество на понудувачите може да се препознае 

преку висок удел на тендери во кои е добиена една или една прифатлива понуда, низок 

просечен број на понудувачи кај договорниот орган за сите постапки или за одреден 

предмет на набавка гледано во однос на просечниот број понудувачи за истиот предмет на 

набавка на национално ниво, како и во постоење доминација на еден економски оператор 

во склучените договори на јавните набавки гледано според број и вредност на договорите. 

Имајќи го сето ова предвид потребно е:  

• Во изготвувањето на тендерската документација (вклучително и техничката 

спецификација) да се запази принципот на четири очи и да има најмалку две лица 

кои ќе бидат вклучени во процесот. Лицата кои ја изготвуваат тендерската 

документација не треба да бидат членови на комисијата за јавни набавки.  

• Да се воведе и интензивира на транспарентен начин комуникација помеѓу 

договорниот орган и економските оператори и нивните асоцијации, особено преку 

почесто спроведување технички дијалог и организирање состаноци за појаснување.  

Институцијата треба почесто да го практикува техничкиот дијалог, којшто со новиот Закон 

за јавните набавки е опционален начин за консултирање со економските оператори. Оваа 

форма на комуникација помеѓу договорниот орган и потенцијалните понудувачи треба да 

се применува при подготовката на набавките со поголема вредност, но пред сѐ кај  

планираните набавки, независно од нивната вредност, а за коишто договорниот орган не 

ја познава состојбата и учесниците на пазарот или чијшто предмет на набавка е сложен, 

односно за чиешто опишување договорниот орган нема доволна стручност. Состаноците за 

појаснување треба да се уредат како опционална форма за комуникација помеѓу 

договорниот орган и потенцијалните понудувачи по објавување на огласот, а до рокот за 

поставување прашања. На ваквите состаноци договорниот орган ги повикува сите 

заинтересирани економски оператори за да им ја појасни постапката и предметот на 

набавка додека е огласот сè уште отворен. Записникот со прашањата и одговорите од 

состанокот за појаснување јавно се објавува за да нема дискриминација помеѓу 

економските оператори кои учествувале на состанокот и оние кои не учествувале. Со 

спроведувањето технички дијалог, договорниот орган подобро ќе ги разбере состојбите на 

пазарите, односно специфичностите за стоките, услугите и работите што се нудат (цени, 

услови, спецификации...). Со одржување состаноци за појаснување, потенцијалните 

понудувачи подобро ќе ги разберат потребите на договорните органи и условите за учество 

во постапките.  

Имајќи ги предвид сите погоре изнесени аспекти, институцијата треба да настојува да 

изготвува јасна и сеопфатна тендерска документација за да се осигура дека специфичните 

технички карактеристика се дизајнирани така што ќе поттикнат широко учество на 

потенцијалните конкуренти, вклучувајќи и нови учесници, како и мали и средни 

претпријатија. Ова бара да се обезбедат јасни насоки за информирање на очекувањата од 

понудувачот (вклучувајќи ги начинот на реализација на договорот, како и условите за 

плаќање) и обврзувачки информации за критериумите за оценување и доделувањето 

бодови и второ, обемот и сложеноста на информациите потребни во тендерската 

документација и времето дадено за добавувачите да достават понуди е пропорционално 

на големината и сложеноста на набавката, земајќи ги предвид сите непотребни околности 

како што е итна набавка. Исто така, треба да се има предвид дека институцијата треба да 

ги објави во тендерската документација и потребните количини на набавките.    

Како што е веќе посочено со цел да им се овозможи на понудувачите повеќе време за 

подготовка на понудите потребно е институцијата кога го определува рокот за 

поднесување понуди, да не го зема секогаш минималниот рок што го утврдува Законот за 

јавните набавки за тој вид постапка. Независно што предметот на набавка е со помала 

вредност и со тоа роковите за поднесување понуди може да бидат пократки, треба да се 

земат предвид сите објективни околности и да се процени реалниот период потребен за  

договорниот орган да ја донесе одлуката за избор или за поништување на постапката за 

јавна набавка.  

Во насока на стимулирање на конкуренцијата институцијата треба да им го овозможува  

правото на понудувачите да ги појаснат или да ги дополнат документите од своите 

понуди. Притоа држејќи се до правилото да не се бара дополнување или исправка само на 

финансиската и техничката понуда (освен исправката на аритметички грешки), 

институцијата треба да покаже флексибилност во однос на дополнување на 

документацијата во насока на поттикнување на конкуренцијата. Притоа, за да се избегне 

ризикот преку честите исклучувања на фирмите да им се создаде несигурност и тие да 

бидат дестимулирани во однос на идните учества на тендерите, потребно е институцијата 

да има транспарентна и добронамерна комуникација со бизнис-секторот. Притоа доколку 

се воочат чести грешки во однос на доставувањето на понудите да им се понудат 

консултации и да им се дадат насоки на фирмите. Овој процес треба да биде отворен за 

сите потенцијални понудувачи.   

Со цел да се превенираат злоупотреби и да се овозможи навремено и соодветно 

управување со судирот на интерес потребно е да се прошири опсегот на службени лица 

кои потпишуваат изјави за непостоење на судир на интереси, како и нивно потпишување 

кога е тоа соодветно. Во однос на проширување на опсегот, покрај членовите на комисиите 

за јавни набавки и одговорното лице изјавите треба да ги потпишуваат и сите други 

вклучени во процесот на спроведување на постапка на јавна набавка, како што се оние што 

ја изготвуваат тендерската документацијата (вклучително и техничката спецификација), 

како и оние кои треба да ја следат реализацијата на договорите за јавни набавки. Доколку 

институцијата користи услуги на надворешни експерти или консултантски фирми во која 

било фаза од процесот на јавни набавки, и тие треба да имаат обврска за потпишување на 

изјава за непостоење на судир на интереси и за доверливост на податоците. Притоа, во 

досието за јавни набавки треба јасно да се наведе во кој дел од постапката учествувало 

надворешното лице или фирма и каков увид во податоците им биле достапни. Во однос на 

чинот на потпишување на изјавите, тоа треба да се прави откако ќе се види кои се 

понудувачите на конкретниот тендер, а не на почетокот од постапката. 

Во насока на градење на интегритетот на јавните набавки институцијата треба да ја 

ограничи примената на критериумот ‘најниска цена’ само на производи со 

стандардизиран квалитет и да настојува почесто да го вклучува елементот квалитет со 

цел низ постапките за јавни набавки да ја добие најдобрата вредност за потрошените пари.  

За да се избегне субјективизам во процесот на евалуација потребно е квалитетот, како и 

другите елементи за избор на најповолна понуда, добро да бидат разработени од аспект 

на нивната валоризација за да може да се спроведе објективна евалуација.  

Имајќи го предвид горенаведеното, Бирото за јавни набавки им препорачува на 

договорните органи да го ограничат користењето на електронската аукција само за 

производи со познат и стандардизиран квалитет и за коишто постои реална конкуренција 

на пазарот. Искуството покажува, а ова го потврдува и Бирото за јавни набавки, дека во 

случаите кога понудувачите немаат можност да ја коригираат цената по јавното отворање, 

прават детални и реални пресметки на цената што ја нудат во својата првично поднесена 

понуда. Воедно, со неприменувањето на е-аукцијата ќе се избегне можноста за коруптивни 

и манипулативни практики кои укажуваат на однапред договорен победник дали на 

релација договорен орган - економски оператори или пак помеѓу самите економски 

оператори (понудувачи). На овој начин ќе се избегне и склучување на договори по цени кои 

се понеповолни од реалните на пазарот. 

Да се избегне лесното и често поништување на постапките, потребно е да се даваат 

детални образложенија за тие поништувања за да се увиди дали поништувањето е 

оправдано. Меѓу законските основи за поништување на постапката за јавна набавка се и 

следните два основа: 1) по оценка на договорниот орган дека тендерската документација 

содржи битни пропусти или недостатоци и 2) поради непредвидени и објективни 

околности се промениле потребите на договорниот орган. Со оглед на тоа што од сите 

законски основи за поништување на постапката, кај овие два, особено кај првиот, постои 

доза на субјективизам и простор за манипулација во смисла да се избегне донесување 

одлука со која избраниот понудувач не е оној којшто бил фаворизиран, неопходно е да се 

даваат детално аргументирани и образложенија поткрепени со докази во одлуката и во 

известувањето за поништување на постапката. Институцијата треба да утврди ниво на 

поништувања над кое треба да преземе мерки за длабинско преиспитување на состојбите 

и за надминување на констатираните проблеми и ризици. Со оглед на тоа што 

националниот просек на поништени постапки е висок, тој не треба да се зема како 

референтна вредност. Во насока на градење на интегритетот, прифатлива вредност на 

поништување на постапките може да биде 10 % од иницираните постапки во текот на 

годината.  

Потребно е да се има минимална примена на нетранспарентната постапка со 

преговарање без претходно објавување оглас, особено затоа што најчесто се применува  

за преговарање само со еден понудувач и оттука се зголемуваат ризиците од корупција. 

Примената на нетранспарентната постапка на преговарање без претходно објавување на 

оглас треба да биде ограничено и да биде проследено со соодветно образложение за 

причините, но и за начинот на кој се избрани понудувачите кои се поканети да дадат 

понуда.  Воедно, институцијата секогаш треба да бара мислење од Бирото за јавни набавки 

за спроведување постапка со преговарање без објавување на оглас за основите за коишто 

Бирото за јавни набавки е надлежно да дава мислење. Ако Бирото издало негативно 

мислење во однос на спроведување на постапка со преговарање, договорниот орган треба 

да го почитува истото. Исто така, договорниот орган да не прибегнува кон примена на ваква 

постапка без мислење од Бирото за јавни набавки, иако законот во исклучителни ситуации 

тоа го дозволува. Во насока на поголема транспарентност, отчетност, но и намалување на 

ризиците од корупција, институциите треба да ги користат и анализираат достапните 

податоци на Електронскиот систем за јавни набавки во однос на понудувачите на другите 

слични тендери и соодветно на тоа проширување на листата на фирми од кои се бараат 

понуди, да изработуваат детални записници од водените преговори, да објавуваат 

известување за доброволна претходна транспарентност, итн.   

 

КЛУЧНИ АСПЕКТИ ЗА ОБЕЗБЕДУВАЊЕ ИНТЕГРИТЕТ ВО РЕАЛИЗАЦИЈАТА НА 

ДОГОВОРИТЕ ЗА ЈАВНИ НАБАВКИ 
 

Реализацијата на склучените договори за јавни набавки опфаќа повеќе ризици и тоа:  

• Неусогласување во имплементација на договорените одредби во смисла на 

плаќање повисоки цени од договорените, прифаќање помали количини или 

квалитет на предмет на набавките; 

• Толерирање на доцнење во врска со испорака на предметот на набавка; 

• Толерирање на доцнење во врска со плаќање и непочитување на редоследот во 

плаќањето на фактурите; 

• Склучување анекси на договорите во континуитет за исти предмети на набавки и со 

исти носители на набавки; 

• Необјавување на измените/анексите на договорот за јавна набавка; 

• Отсуство на отчет за реализацијата на договорите за да се прикријат пропусти и 

злоупотреби.  

За да се надминат наведените ризици, институцијата треба да преземе низа активности.  

Институцијата мора да има формализиран систем на следење на имплементацијата на 

договорите. Ова значи дека за секој склучен договор треба:  

• Да се назначи едно или повеќе лица, во зависност од големината и комплексноста 

на договорот, кои ќе ја следат реализацијата на договорот; 

• Лицето треба писмено да комуницира со носителот на набавката и да се грижи за 

реализација на набавката согласно договорот;  

• Реализацијата на договорот треба да се следи и од аспект на запазување на 

договорениот квалитет и карактеристики на предметот на набавката, запазување на 

роковите за испорака, односно реализација, како и на динамиката на плаќање; 

• Лицето задолжено за следење на реализацијата на договорот мора да иницира 

преземање мерки за санкционирање на добавувачот (се разбира согласно 

договорот) во случаи кога тој не се придржува кон договореното; 

• Процесот на следење на реализацијата на договорите, проследен со  

потпишани/парафирани  испратници, приемници, дневници и друга документација 

треба да им овозможи соодветен увид на внатрешната и на надворешната контрола. 

Институцијата задолжително треба да го објавува известувањето за реализиран договор 

и тоа 10 дена по неговата целосна реализација. Оваа обврска од Законот за јавните набавки  

(член 70 став 8) често не се почитува и го зголемува ризикот од прикривање на доцнење во 

плаќањето и непочитување на редоследот во плаќањето на фактурите според доспеаноста 

на обврската. Со почитување на овие законски обврски, од една страна, институција 

покажува дека сака да работи и работи во согласност со законот, а од друга страна ќе се 

придонесе кон зголемување на транспарентноста и отчетноста во процесот на јавните 

набавки, и оттука и на довербата на граѓаните и на корисниците на услугите во 

институциите.  

Вклучување на внатрешната ревизија во следењето на системот за јавни набавки, 

откривање на аномалиите и укажување на мерките што треба да се преземат за 

зголемување не само на економичноста, ефикасноста, туку и на интегритетот на јавните 

набавки.  

Спроведување интерни периодични и конзистентни анализи и оценки за резултатите од 

спроведените јавни набавки, коишто ќе ги опфатат сите сегменти и фази во процесот на 

јавните набавки, почнувајќи од планирањето на набавките до целосната реализација на 

договорите, вклучително и извршените надворешни контроли. Во интерните политики,  

задолжително треба да се предвиди дека самиот договорен орган, односно лицата за јавни 

набавки или посебно назначен тим, ќе спроведува интерни периодични и конзистентни 

анализи и оценки на резултатите од спроведените јавни набавки. Уште поважно, потребата 

од правење анализи не треба само да биде наведена на хартија, туку да се спроведува и во 

пракса. Анализите треба да бидат сеопфатни и особено да вклучат осврт на прашањата кај 

кои ризиците за корупција се поголеми, и тоа:  

• реализација на планот за јавни набавки – причини за измени и процент на 

реализација; 

• конкуренција во спроведените постапки за јавни набавки – просечен број 

понудувачи по постапка и постапки во коишто е добиена една или една прифатлива 

понуда;  

• дистрибуција на доделените тендери по економски оператори; 

• цените и севкупните трошоци – колку добиените цени и цените по коишто се 

склучени договорите кореспондираат на проценетата вредност и на просечните 

пазарни цени; 

• доделени договори без објавување оглас – анализа на причините за прибегнување 

кон вакви постапки;  

• поништени постапки – подлабок осврт за причините за поништување, односно дали 

се објективни или може да му се припишат на договорниот орган;  

• обжалени постапки – причини за обжалување и исход од жалбената постапка; 

• наоди од спроведените управни контроли од страна на Бирото за јавни набавки, и 

• почитувањето на обврските и интерните мерки за транспарентност. 

Анализата треба да укаже на сите проблеми и да биде добра основа за дефинирање мерки 

што ќе се преземат во иднина во насока на подобрување на процесот на спроведување на 

јавните набавки, намалување на ризиците од злоупотреби и корупција и зголемување на 

интегритетот.  

Зголемена транспарентност како ефикасен начин за зголемување на превенција од 

корупцијата и овозможување на надзор од страна на сите засегнати страни. Институцијата 

треба сите документи кои се поврзани со јавните набавки да ги објавува на својата веб-

страна и тоа во формат разбирлив за граѓаните. Притоа, се мисли на планот за јавни 

набавки, со сите негови измени; огласите за јавни набавки; тендерските документации; 

склучените договори за јавни набавки, известувањата за реализираните договори, како и 

сумарни годишни прикази на јавните набавки. На овој начин институцијата ќе го олесни  

надзорот од страна на граѓаните и бизнис-секторот и ќе влијае врз зголемување на  нивната 

доверба во институцијата. 

 


